Avgerð frá Skatta- og avgjaldskærunevndini

Avgerð tikin: 14.09.2005

Mál nr.: 04-02-22-15 

Lóg: Skattalógin § 21 

Kapitalvinningur

Samandráttur:

Skatta- og avgjaldskærunevndin avgjørdi at geva kæraranum viðhald í, at S/F Tryggingarfelagið Føroya ikki er at meta sum avtikið skattliga og ikki tók upp skattfrælst virki, tá tað varð umskipað til Ognarfelag Tryggingartakaranna, og at heimild tí ikki er til skatting eftir § 21, stk. 2 í skattalógini.

Avgerð

Málslýsing:

Toll- og Skattstova Føroya hevur tann 22. november 2004 broytt kapitalvinningssjálvuppgávuna hjá S/F Tryggingarfelagnum Føroyar og kravt felagið at rinda avgjald av vinningi av partabrøvum, sum felagið hevur latið Ognarfelag Tryggingartakaranna. Avgjaldið er roknað til kr. 13.531.000.

Kærarin:

Kærarin vísir á, at avgerðin hjá Toll- og Skattstovu Føroya at skatta Ognarfelag Tryggingartakaranna við kr. 13.531.000 er bygd á tvey viðurskiftir:

1. at S/F Tryggingarfelagið Føroyar er hildið uppat, og nýtt felag Ognarfelag Tryggingartakaranna er stovnað.

2. at tá talan er um nýtt felag, sum verður skattað eftir § 1 nr. 14 í skattalógini, so skal avgjald rindast av vinninginum av partabrøvunum.

Viðvíkjandi 1. viðmerkir kærarin:

S/F Tryggingarfelagið Føroyar var ein samanlegging av gomlu feløgunum Tryggingarsambandið  Føroyar, Føroya Vanlukkutrygging, Føroya Brunatrygging, Føroya Sjóvátrygging v.fl., og fór hetta fram fyri nøkrum árum síðani.

Í sambandi við lóg um tryggingarvirksemi, og fyri at felagið kundi reka tryggingarvirksemi, varð neyðugt, at felagið skuldi hava loyvi - konsessión - til frá Tryggingareftirlitinum at reka tryggingarvirksemi, men vendir nevnda loyvi sær bert til tann aktivitet, sum juridiski persónurin S/F Tryggingarfelagið Føroyar skuldi reka.

Hesin aktivitetur kravdi eisini, sambært somu lóg um tryggingarvirksemi, at felagið varð skrásett í Skráseting Føroya - partafelagsskrásetingini -, hóast felagið ikki var eitt partafelag men eitt sínamillum felag.

At eitt felag er eitt sínamillum felag merkir einans, at limirnir í juridisku eindini kunnu ábyrgdast fyri skyldur felagsins, men hevur hetta annars onga ávirkan á tann juridiska persónin sum so.

Í samband við at S/F Tryggingarfelagið Føroyar tekur avgerð um at flyta tryggingarvirksemið í sjálvstøðugt partafelag og restina av ognini í eitt holdingfelag, verður skipanin tann, at S/F Tryggingarfelagið Føroyar stovnar partafelagið Tryggingarfelagið Føroyar Holding, sum S/F Tryggingarfelagið Føroyar eigur 100% av partapeninginum í, meðan Tryggingarfelagið Føroyar Holding síðani stovnar P/F Tryggingarfelagið Føroyar, sum holdingfelagið eigur 100% av partapeninginum í.

Hetta hevur m.a. við sær, at loyvið, sum S/F Tryggingarfelagið Føroyar hevði frá Tryggingar​eftirlitinum til at reka tryggingarvirksemi, varð flutt til P/F Tryggingarfelagið Føroyar, samstundis sum S/F Tryggingarfelagið Føroyar fær navnabroyting til Ognarfelag Tryggingartakaranna.

Viðlagdar vóru makaskjal av uppsetingunum av gomlu viðtøkunum hjá S/F Tryggingarfelagnum Føroyar og Ognarfelag Tryggingartakaranna, har broytingarnar framgingu.

Vísandi til, at bert partafeløg ella onnur feløg, sum reka tryggingarvirksemi við loyvi frá Tryggingar​eftir​litinum, kunnu vera skrásett í Skráseting Føroya - partafelagsskránni -, merkir hetta, at tá tryggingarvirksemið í Ognarfelag Tryggingartakaranna heldur uppat, tá kannn felagið ikki longur verða skrásett í tí skrásetingini, og má tí av góðum grundum strikast har, men hetta merkir ikki, at felagið verður avtikið, bert at tað verður flutt í aðra skráseting, nú hjá Føroya Landfúta - foreningsregisteret.

Her er tað eftir tykki kærarans, at Toll- og Skattstovan fer skeiv, tá ið Toll- og Skattstovan síðustillar tað at verða strikaður úr partafelagsskrásetingini við, at felagið verður avtikið.

Hetta er ein misskiljing vísandi til, at eingin broyting er farin fram viðvíkjandi løgfrøðiliga persóninum, burtursæð frá, at hesin fær nýtt navn, og hevur viðkomandi ikki longur heilt sama yrki, tí viðkomandi fyrr rak tryggingarvirksemi og átti partabrøv v.m., meðan viðkomandi nú bert eigur partabrøv.

Sostatt er ikki talan um, at nakað felag er avtikið ella nakað nýtt felag er stovnað.

Viðvíkjandi 2.

Toll- og Skattstovan hevur, umframt tað, sum ført er fram undir pkt. 1 um, at nýtt felag er stovnað, eisini gjørt galdandi, at talan nú er um eitt felag, sum verður skattað eftir § 1, nr. 14 í mun til § 1, nr. 9 sambært skattalógini, og at henda flyting útloysir avgjald. Tað er rætt, at Ognarfelag Tryggingar​takaranna, nú tað ikki rekur tryggingarvirksemi, verður skattað eftir § 1, nr. 14 vísandi til, at felagið nú er eigari av partapeningi í vinnurekandi felag, og sum einasta aktivitet hevur hesa vinnu, men er í hesum føri bert talan um, at sjálvur aktiviteturin hjá felagnum, sum hevur verið, skiftir karakter,og at tann aktiviteturin, sum var frammanundan, nú ikki verður rikin meira, men ein annar er komin ístaðin, og kann hetta mest samanlíknast við tilfelli, at ein livandi persónur rindar skatt sambært § 1, nr. 1, 2 v.fl, men um os er at viðkomandi persónur doyr, verður deyðsbúgvið skattað sambært nr. 7, men skattavaldið plagar ikki at siga - sum eisini er rætt - at ein avhending er farin fram frá tí livandi persóninum til deyðsbúgvið.

Vísandi til omanfyri standandi og til, at tað sostatt ikki er talan um nakran nýggjan juridiskan persón, og til at tað bert er sjálvur aktiviteturin, sum verður skattaður eftir øðrum reglum í lógini, má leggjast til grund, at hetta ikki skyldast, at nøkur avhending er farin fram, men bert at skattareglurnar siga ymiskt um, hvussu aktiviteturin verður skattaður, og tá so er, eigur einki avgjald at vera.

Í viðmerking til skriv frá Toll- og Skattstovu Føroya frá 25. februar 2005 tekur kærarin samanum viðurskiftini og vísir á, at sambært løgtingslóg um tryggingarvirksemi nr. 3 frá 13. februar 1996 er í § 4 ásett, at tryggingarvirksemi sambært hesi lóg bert kann rekast sum partafelag ella sínamillum felag, og sum frá Føroya Landsstýri og eftirlitinum hava fingið konsessión.

Í kap. 6 í lóg um tryggingarvirksemi § 26 er ásett, at meginparturin av reglunum í partafelagslógini verða at nýta samsvarandi á sínamillum tryggingarfeløg, og er í hesum sambandi ásett, at sínamillum tryggingarfeløg - hóast tey ikki eru partafeløg - skulu vera skrásett í partafelagsskránni, har annars bert partafeløg og vinnurekandi grunnar eru skrásettir. S/F Tryggingarfelagið Føroyar virkaði samsvarandi hesum reglum, men í sambandi við at holdingfelag og tryggingarfelag vóru stovnað sum partafeløg, gavst sínamillum tryggingarfelagið at reka tryggingarvirksemi og gleið tí úr lóg um tryggingarvirksemi og harvið partafelagslógini.

Tað er í hesum sambandi at víst verður til innkallan, fundarfrásøgn v.m. fyri aðalfundin 18. desember 2003, ið sýnir, at juridiski persónurin S/F Tryggingarfelagið Føroyar fær viðtøkubroyting til Ognarfelag Tryggingartakaranna, men at talan er um sama persón. Lógarásetingarnar í samband við uppathald við tryggingarvirksemi eru sambært lóg um tryggingarvirksemi § 100, ið svarar til donsku lógina § 168a. Kærarin vísir til s. 574 í bókini  “Lov om forsikringsvirksomhed”, harav framgongur, at “det ikke anses som en virksomhedsoverdragelse, men som en videreførelse af samme juridiske enhed, blot i en

anden form”.

Hetta hevur við sær, at tá felagið, sum nú ikki rekur tryggingarvirksemi, ikki meira kann vera skrásett í partafelagsskrásetingini, men verður ístaðin skrásett hjá Føroya Landfúta. Tað verður tí staðiliga fasthildið, at talan á ongan hátt er um, at nakað nýtt felag er stovnað, og tíðansheldur at nøkur avhending er farin fram frá S/F Tryggingarfelagnum Føroyar til Ognarfelag Tryggingartakaranna.

Toll- og Skattstova Føroya:

Toll- og Skattstova Føroya vísir í ummælinum m.a. á, at tað er ikki tryggingarvirksemið í Ognarfelag Tryggingartakaranna, sum heldur uppat, soleiðis sum kærarin førir fram, við tað at Ognarfelag Tryggingartakaranna ongantíð hevur rikið tryggingarvirksemi. Tað er S/F Tryggingarfelagið Føroyar, sum heldur uppat skattliga. Viðvíkjandi yrki kann vísast á, at Ognarfelag Tryggingartakaranna ikki rekur vinnuligt virksemi, men einans eigur partabrøvini í P/F Tryggingarfelagnum Føroyar.

Eftirlits- og innheintingardeildin hjá Toll- og Skattstovu Føroya hevur viðgjørt umsókn um skattafría flyting av ognum hjá S/F Tryggingarfelagnum Føroyar til nýstovnað partafelag, smb. § 12, stk. 1 í lóg um skattafría samanlegging v.m., og varð hetta loyvið endaliga givið tann 30. september 2004.

Toll- og Skattstova Føroya vísir á, at lógin um skattafría samanlegging v.m. ikki fevnir um skattafría flyting av partabrøvum frá S/F Tryggingarfelagnum Føroya til Ognarfelag Tryggingartakaranna, ið verður skattað eftir § 1, nr. 14 í skattalógini, men at flytingin í samband við skattligt uppathald av S/F Tryggingarfelagnum verður viðgjørd eftir vanligu reglunum í skattalógini.

Um eitt sínamillum tryggingarfelag broytir status soleiðis, at tað gerst eitt felag, sum verður fevnt av § 1, nr. 14 í skattalógini, so er talan um uppathald av sínamillum tryggingarfelagnum og stovning av nýggjum felagi.

Við virkna frá 1. juli 2003 eru ognirnar hjá S/F Tryggingarfelagnum Føroyar fluttar yvir í nýtt felag. Í skrivi frá 17. mai 2004 er Skráseting Føroya biðin um at strika S/F Tryggingarfelagið Føroyar, og er hetta gjørt 27. mai 2004. Tann 18. desember 2003 er Ognarfelag Tryggingartakaranna skrásett í felagsregistarinum hjá Føroya Landfúta.

Niðurstøðan av hesum er, at S/F Tryggingarfelagið Føroyar, ið var skattskyldugt eftir § 1, nr. 9 í skattalógini, er hildið uppat, og at nýtt felag er stovnað (Ognarfelag Tryggingartakaranna), ið verður skattað eftir § 1, nr. 14 í skattalógini. Víst verður til viðtøkurnar fyri Ognarfelag Tryggingartakaranna, samtyktar á fundi í felagnum 18. desember 2003.

Av tí at talan er um uppathald av sínamillum tryggingarfelag og stovnan av nýggjum felagi, skal skattliga útveganarvirðið av partabrøvum hjá S/F Tryggingarfelagnum Føroyar í P/F Tryggingar​felagnum Føroyar Holding gerast upp.

Skattliga útveganarvirðið av partabrøvunum hjá S/F Tryggingarfelagnum Føroyar í P/F Tryggingar​felagnum Føroyar Holding, har eginognin er 1.222.089 tkr., er uppgjørt til 1.154.434 tkr.

S/F Tryggingarfelagið Føroyar var skattskyldugt eftir § 1, nr. 9 í skattalógini. Í skrivi dagfest 17. mai 2004 verður heitt á Skráseting Føroya um, at felagið verður strikað úr skrásetingini.

Í skrivi frá Tryggingareftirlitinum dagfest 12. mai 2004 verður sagt, at “vísandi til, at tryggingar​mongdin er avhandað til P/F Tryggingarfelagið Føroyar, og S/F Tryggingarfelagið Føroyar er umskipað til Ognarfelag Tryggingartakaranna - felag við avmarkaðari ábyrgd - skal Tryggingareftirlitið, vísandi til § 100 í løgtingslóg um tryggingarvirksemi nr. 3 frá 13. februar 1996 (við seinni broytingum) boða frá, at eftirlitið góðkennir avtøkuna av S/F Tryggingarfelagnum Føroyar.” S/F Tryggingarfelagið Føroyar verður síðani strikað í Skráseting Føroya 27. mai 2004.

18. desember 2003 er Ognarfelag Tryggingartakaranna stovnað og síðani skrásett hjá felags​registar​inum. Smb. skattalógini er nú talan um eitt § 1, nr. 14 felag. Skattliga er tí talan um eitt nýtt felag. Toll- og Skattstovan heldur tí fast við avgerðina um, at avgjald skal rindast av vinninginum av partabrøvum.

Toll- og Skattstovan hevur tí broytt kapitalvinningssjálvauppgávuna hjá S/F Tryggingarfelagnum Føroyar fyri 2003 soleiðis:

Vinningur av partabrøvum (1.222.089 tkr. - 1.154.434 tkr.) = kr. 67.655.000 

Avgjald av hesum kr. 13.531.000

Í viðmerking frá 27. apríl 2005 vísir Toll- og Skattstova Føroya á, at í Danmark eru

“gensidige forsikringsforeninger, opstået ved ændring af en gensidig forsikringsforening, efter at denne har overdraget sin forsikringsvirksomhed, jfr. § 14. d i fusionsskatteloven” fevndar av donsku selskabs​skattalógini § 1, nr. 5, ið er soleiðis orðað:

“Skattepligt iht. denne lov påhviler følgende selskaber og foreninger m.v. der er hjemmehørende her i landet: Gensidige forsikringsforeninger, der ikke er omfattet af §§ 294 og 303 i lov om finansiel virksomhed, medmindre den gensidige forsikringsforening udelukkende driver  sygeforsikrings​virk​somhed, og skatteministeren har truffet bestemmelse om, at den pågældende forsikringsforening er omfattet af nr. 6, samt selskaber, foreninger m.v., der er opstået ved ændring af en gensidig forsikringsforening, efter at denne har overdraget sin forsikringsvirksomhed, jfr. § 14 d i fusionsskatteloven, og som ikke er omfattet af nr. 1, nr. 2 eller fondsbeskatningsloven.”

Eftir hesari lógaráseting eru fyrrverandi sínámillum tryggingarfeløg framhaldandi skattskyldug í Danmark, eftir at tey eru umskipað eftir fusiónsskattalógini, og halda sostatt ikki uppat skattliga.

Hendan lógarásetingin er ikki í Føroyum, har Ognarfelag Tryggingartakaranna er fevnt av § 1, stk. 1, nr. 14 í skattalógini:

“onnur feløg, felagsskapir, legat og aðrar stovnanir í tann mun, tey hava inntøku av vinnu, har uppií rakstur, burturleigu av ella tað at lata annan hava í hondum fastogn. Avlop sum hesi feløg, felagsskapir, legat og aðrar stovnanir vinna við at lata vørur, tænastur v.m. til limir, verður ikki mett at vera vinnuligt.”

Vísast skal til frammanfyri standandi og grundgevingina hjá Toll- og Skattstovu Føroya um, at S/F Tryggingarfelagið Føroyar heldur uppat skattliga, og at Ognarfelag Tryggingartakaranna ikki rekur vinnuligt virksemi, men einans eigur partabrøvini í P/F Tryggingarfelagnum Føroyar.

Toll- og Skattstova Føroya vísir til § 21, stk. 2 í skattalógini um, at skattskyldan stendur við til tað skattaárið er úti, sum felagið varð tikið av ella tók upp skattafrælst virksemi, og í tí sambandi til Kapitalvinningsskattalógina § 18, um at tað áliggur tí skattskylduga at geva upp skattskyldugu upphæddina sambært § 14, 15 og 17 á oyðublað, og at oyðublaðið skal latast Toll- og Skattstovu Føroya samstundis, sum vanliga sjálvuppgávan eigur at verða latin inn sambært reglunum í skattalógini.

Fundur í Skatta- og avgjaldskærunevndini 29. juni 2005.

Umboð fyri kæraran og fyri Toll- og Skattstovu Føroya møttu á fundinum í Skatta- og avgjaldskæru​nevndini og løgdu fram áskoðan sína um málið.

Kærarin vísti m.a. á, at S/F Tryggingarfelagið Føroyar hevði fingið loyvi frá Toll- og Skattstovu Føroya at flyta ognir sambært § 12 í lóg um skattafría samanlegging.

Kærarin vísti á, at upprunaliga var møguligt hjá sínámillum tryggingarfeløgum at leggja saman eftir reglunum í lógini um skattafría samanlegging, men møguleiki var ikki hjá sínámillum tryggingar​feløgum at flyta ognir eftir hesi lóg. Men galdandi frá 1. januar 2003 varð lógin broytt soleiðis, at møguleiki nú var hjá sínamillum tryggingarfeløgum at brúka reglurnar í lógini um skattafría samanlegging, tá ognir vóru fluttar.

Víst var á, at § 12, stk. 2, 1. pkt. í lógini um skattafría samanlegging er soljóðandi: “At flyta ognir frá einum felagi til eitt annað er, tá allar ognirnar í einum felagi ella ein ella fleiri deildir í felagnum verða fluttar til eitt annað felag, uttan at tað fyrra felagið verður niðurlagt, treytað av at tað felagið, sum letur ognirnar frá sær, fær partabrøv ella innskotsprógv í framhaldandi felagnum.”

Tað er ein treyt, at Toll- og Skattstova Føroya gevur loyvi til flytingina, smb. § 12, stk. 1, og hetta hevur Toll- og Skattstova Føroya gjørt. Um Toll- og Skattstova Føroya metti, at felagið var avtikið við m.a. at vera strikað í skrásetingini, hevði Toll- og Skattstova Føroya ikki grundarlag fyri at geva loyvi til flytingina.

Toll- og Skattstova Føroya vísti m.a. á, at loyvið sambært § 12 í lóg um skattafría samanlegging til flyting av ognum ikki avtekur, men útsetir skattingina.

Felagið fer frá at verða skattað eftir § 1, stk. 1, nr. 9 til at verða skattað eftir § 1, stk. 1, nr. 14, t.v.s. til einans at verða skattað av vinnuligum virksemi. Felagið hevur ikki annan aktivitet enn at eiga parta​brøvini í P/F Tryggingarfelagnum Føroyar Holding.

Toll- og Skattstova Føroya vísti á, at § 21, stk. 2 í skattalógini fevnir um bæði avtøku og um upptøku av skattafrælsum virki.

Avgerðin hjá Skatta- og avgjaldskærunevndini

Tað, sum í høvuðsheitum sambært upplýsingunum í málinum er farið fram, er, at S/F Tryggingar​felagið Føroyar hevur latið ognir og tryggingarmongd til eitt nýstovnað dóttirfelag, P/F Tryggingarfelagið Føroyar Holding, sum síðan hevur latið tryggingarmongdina til dóttirfelagið P/F Tryggingarfelagið Føroyar.

S/F Tryggingarfelagið Føroyar varð strikað í partafelagsskránni, og viðtøkubroytingar vóru gjørdar soleiðis, at felagið m.a. broytti navn til Ognarfelag Tryggingartakaranna. Ognarfelag Tryggingartak​aranna varð skrásett í felagsskránni hjá Føroya Landfúta.

Toll- og Skattstova Føroya vil vera við, at S/F Tryggingarfelagið Føroyar er avtikið og hevur latið partabrøvini til Ognarfelagið Tryggingartakaranna.

Kærarin vil vera við, at talan er ikki um avtøku, men um umskipan av felagnum.

§ 21, stk. 2, 1. pkt. í skattalógini er soljóðandi: “Tá feløg v.m., ið eiga heimstað her á landi, verða avtikin ella taka upp skattfrælst virksemi, stendur skattskyldan við til tað skattaárið er úti, sum felagið varð avtikið ella tók upp skattfrælst virksemi.”

Skattalógin sigur onki nærri um, nær eitt felag kann metast at vera avtikið. Tað mugu tí sum útgangs​støði vera tær felagsrættarligu reglurnar, sum eru avgerandi fyri, um felagið kann metast at vera avtikið ella ikki.

Tá eitt felag, sum hevur verið skrásett í partafelagsskránni, verður strikað haðani, má útgangsstøðið vera, at felagið er avtikið. Men sambært § 100 í lóg um tryggingarvirksemi skal eitt tryggingarfelag, sum hevur avhendað alla sína tryggingarmongd til eitt annað felag, avtakast sum tryggingarfelag. Ein avtøka av felagnum sum tryggingarfelag inniber, at felagið skal strikast í partafelagsskránni. Felagið er sostatt avtikið sum tryggingarfelag. Hetta sæst eisini av samskiftinum við Tryggingareftirlitið.

Men á aðalfundinum tann 18. desember 2003 er ongin ábending um, at limirnir hava ætlað at avtaka felagið sum so. Viðtøkur felagsins vóru broyttar soleiðis, at felagið fekk navnabroyting til Ognarfelag Tryggingartakaranna. Felagið varð broytt frá sínamillum tryggingarfelag til felag við avmarkaðari ábyrgd, og virksemið var við hesum broytt frá at reka tryggingarvirksemi til at umsita ognir og eiga partapening í P/F Tryggingarfelagnum Føroyar Holding.

Talan er einans um at umskipa felagið frá sínamillum tryggingarfelag til ognarfelag. Hetta er eisini gjørligt felagsrættarliga uttan at avtaka felagið. Staðfestast má sostatt, at tað felagsrættarliga ber til at broyta eitt felag somikið, at tað fer frá at vera skattað eftir § 1, nr. 9 til § 1, nr. 14 í skattalógini uttan at avtaka felagið.

Spurningurin er bert, um somikið stórar broytingar eru farnar fram, at avleiðingin er, at felagið skattliga verður mett sum avtikið.

Ein samanbering við tær reglur, sum eru galdandi í Danmark á hesum øki, vísa, at tað er ásett í donsku skattalóggávuni, at fyrrverandi sínámillum tryggingarfeløg framhaldandi eru skattskyldug eftir somu grein, aftaná at tey eru umskipað eftir fusiónsskattalógini, smb. § 1, stk. 1, nr. 5 í donsku selskabsskattalógini.

Í føroysku skattalógini er ikki ein líknandi áseting, og onki er at ivast í, at sínamillum tryggingarfeløg, sum lata alla tryggingarmongdina til annað felag og harvið halda uppat við tryggingarvirkseminum, ikki framhaldandi verða skattskyldug eftir sama nr. í grein 1, men verða fevnd av § 1, nr. 14 í skattalógini.

Toll- og Skattstova Føroya metir, at henda broyting hevur við sær, at skatting skal fara fram eftir § 21, stk. 2 í skattalógini.

Vísast kann í hesum sambandi á, at greinin í donsku selskabsskattalógini, sum má sigast at svara til okkara § 21, stk. 2, ikki einans fevnir um avtøku og skattafrælsi, men eisini um “..overgang til beskatning efter § 1, stk. 1, nr. 6..”, smb. § 5, stk. 1 í donsku selskabsskattalógini. Í somu grein stk. 4 verður eisini sagt, at nevnda broyting verður síðustillað við uppathald av virki og sølu til handilsvirði av ognunum. Sum áður nevnt er treytin eftir § 21, stk. 2 í skattalógini avtøka ella upptøka av skattfrælsum virksemi.

Samanumtikið metti Skatta- og avgjaldskærunevndin, at skattalógin hevur ikki ásetingar um, hvat skal til, fyri at eitt felag skattliga verður mett sum avtikið og heldur ikki ásetingar um, at slík umskipan, har felag fer frá at verða skattað eftir § 1, nr. 9 til at verða skattað eftir § 1, nr. 14, verður viðgjørd sum avtøka. Nevndin metti tí ikki grundarlag vera fyri at tulka greinina soleiðis, at avtøka eftir § 21, stk. 2 eisini fevnir um eina slíka umskipan, sum er farin fram í hesum føri. Lógarheimildin verður ikki mett nóg greið til at fremja skatting.

Viðvíkjandi spurninginum um upptøku av skattfrælsum virksemi viðmerkti nevndin, at tað skattliga verður síðustillað við yvirgongd til skattfrælst virksemi, um felagið reelt fer til nullskatting.

Men hóast Ognarfelag Tryggingartakaranna eftir § 1, nr. 14 í skattalógini bert verður skattskyldugt av vinnuligum virksemi, so metti nevndin ikki, at tað bar til at siga, at felagið fer til nullskatting. Sambært viðtøkunum er endamálið hjá felagnum umframt at umsita ognir felagsins og eiga partapening í P/F Tryggingarfelagnum Føroyar og øðrum feløgum og annað íløguvirksemi eisini at “byggja, eiga og reka fasta ogn sum varandi peningaíløga, umframt annað virksemi í hesum sambandi”. Felagið skal eisini rinda avgjald í samband við eina møguliga sølu av partabrøvunum, smb. § 2 í  kapitalvinnings​skattalógini.

Samanumtikið metti nevndin, at § 21, stk. 2 í skattalógini er avmarkað til at fevna um júst nevndu broytingar - avtøku og upptøku av skattfrælsum virki. Tá tað ikki bar til at siga, at S/F Tryggingarfelagið Føroyar var avtikið ella hevði tikið upp skattfrælst virksemi, og grundarlag ikki sýntist at vera fyri at tulka víðkandi soleiðis, at greinin eisini kundi sigast at fevna um slíka umskipan, sum var farin fram í hesum føri, avgjørdi nevndin at geva kæraranum viðhald í kæruni.

Viðmerkjast skal, at tað er við samtykki frá kæraranum, at henda avgerð er løgd út uttan at verða gjørd navnleys.

